22 июнь – Хәтер һәм матәм көне

Һәйкәлләр ни сөйли?..

(Урта һәм югары сыйныф укучылары өчен сыйныф сәгате)

Нина ФАДЕЕВА, 

Питрәч районы Керәшен Сәрдәсе урта мәктәбенең татар теле һәм әдәбияты укытучысы
Сыйныф сәгатенең максаты. Авыллар тарихы, Бөек Ватан сугышы вакытында авылдашларымның җиңүне якынлатуга керткән өлеше турында күзаллау булдыру. 

Сыйныф сәгатенә бурычлар. Өлкән буын вәкилләренә – Бөек Ватан сугышы, тыл хезмәте ветераннарына хөрмәт һәм олылау хисләре тәрбияләү; авыллар тарихы турында мәгълүмат булдыру, сөйләм телен, фикерләү сәләтен үстерү; әдәп-әхлак тәрбиясе бирү. 

Чара барышы.

Укытучы. Хәерле көн! 22 июнь – Хәтер һәм матәм көненә багышланган сыйныф сәгатебез «Һәйкәлләр ни сөйли?..» дип атала. 1941 елның 22 нче июне – һәммәбезгә дә таныш дата. Бу көнне, алсу таң атканда, туган илебезгә немец-илбасарлары һөҗүм иткән. Алсу таң канлы таңга әйләнгән. Авылыбыздагы барлык ир-егетләрне сугышка озатканнар. Бөек Ватан сугышына авылыбыздан 258 кеше киткән. Шулардан 106сы яу кырында ятып калган. Безнең якты тормышыбыз, бәхетле киләчәгебез өчен үзләрен аямыйча көрәшкән батыр якташларыбызны беркем дә, һичкайчан да онытырга тиеш түгел. («Священная война»  җыры язмада яңгырый. Яу кырында ятып калган якташларыбызның исемлеге слайдларда чагыла.)
1 нче укучы.

Авылыбызның иң-иң уртасында, 

Иң биек һәм калку урында,

Һәйкәл булып баскан солдат тора

Винтовкасын тотып кулына.

Кемнәр болар, исемнәре ничек?

Белеп булмый – кайда туганнар?

Тик шунысы ачык: биеклекне

Яулаганда һәлак булганнар.

2 нче укучы.

Каберләре бөтен Европада.

Исемнәрен бергә җыйганнар.

Авылдашларым мәйдан уртасына

Уртак бер таш һәйкәл куйганнар.

Взвод баскан солдатлар кебек

Исемнәре саф-саф торалар.

Безнең истә алар мәңгелеккә,

Киләчәкне саклап торалар.

(1 нче слайд. Авыл һәйкәле турында белешмә укыла. Һәйкәл башта мәктәп каршында була, аннары авыл клубы каршына күчерелеп куела.) (2 нче слайд – хәзерге көндәге һәйкәл.) 

3 нче укучы.

Күкрәкләрен куеп җил-давылга,

Каршысына басып елларның,

Батырлыклар тора чатларында, 

Без барасы ерак юлларның.

4 нче укучы.

Мәрмәр-бронзадан карап тора

Көннәремә үткән мизгелләр;

Тып-тын гына басып торсалар да,

Мәңге уяу алар, сизгерләр.

Берни эндәшмиләр,

Тик шулай да

Безгә алар барсын әйтәләр;

Заманнарның авырлыгын тотып

Басып тора сыман һәйкәлләр.

Укытучы. Укучылар, һәйкәл яныннан үткәндә, ничектер, мин үземне сәеррәк хис итәм. Кемдер миңа карап тора, эндәшә сыман. Ниндидер хис тукталып тыңларга, нәрсәгәдер игътибар итәргә куша сыман. Сезнең шундый тойгы кичергәнегез юкмы? (Фикерләр тыңлана.)

(Һәйкәл телгә килеп әйтә (язмада.)

Һәйкәл.

Тукта, иптәш, тукта!

Минем яннан

Тыныч кына үтеп китмә син!

Мин бит гади бер сын гына түгел,

Мин – көрәшче!

Авылдашың синең, иптәшең!

Онытма син!

Бик кыйммәткә төште

Сезнең бәхет безгә!

Шул хакта гел сөйләп торыр өчен

Таш сын булып, һәйкәл булып

Кайттык бүген сезгә!

Халык кан койган фронтта – 

Сугышта усалландым,

Әсир һәм кол булмас өчен

Берлин каласын алдым.

Җиңеп кайттылар илемнең 

Ир-егетләре, агайлары.

Сезгә булсын имин дөнья,

Авылыбыз малайлары.

Карагыз да уйланыгыз

Мәрмәр һәйкәл каршында.

Илен яраткан батырлар

Яши мәрмәр ташында. 

(3 нче слайд. Көлкәмәр, Рус Сәрдәсе авылы һәйкәлләре тарихы турында сөйләнә.)
5 нче укучы.

Изүен киң ачып, шатлыгыннан ярсып,

Горурланып сөйли сугышчы.

Котып бозын эретер күк хәтта

Бу минутта аның сулышы!

6 нчы укучы.

Онытылып, бер җырлыйсы килә,

Тынмасмы дип йөрәк ярасы.

Күңел тулгач, елыйсы да килә – 

Каныбыз кебек кызыл байракны

Җилфердәтеп җилләр искәндә.

Тотып алып фашист-үләтләрне

Ташлаганда Идел ярыннан.

Ялтыратып хаклык кылычларын 

Үч алганда дошман явыннан.

(5 нче слайд. Район үзәгендәге һәйкәл турындагы мәгълүматны тыңлау.)
(Кабат 2 нче слайд ачыла. Һәйкәл янә телгә килә.)
Һәйкәл. 

Эшләрегез сезнең, хисләрегез

Туган башлап минем йөрәктә.

Сезнең шатлык – минем сөенечем,

Ә кайгыгыз җаным көйрәтә. 

Яңарттыгыз минем эшләрне сез – 

Минем чорга барып кайттыгыз...

Җирләр, сулар, күкләр – шушы тормыш бездән

Бүләк булып калган.

Тик шул гына булса без калдырган мирас,

Булыр иде бик аз, бик аз.

Иң зур васыять, мирас бездән – тугрылык һәм намус.

Сезнең җаннарыгыз, һава, суларыгыз

Саф булырга тиеш.

Җирдә гаделлекнең хакыйкать бит җаны.

Кушмагыз сез аңа хыянәт, ялганны.

Саклагыз ялганнан сез рухи һаваны,

Саф булырга, хак булырга тиеш

Һәр эш.

Көрәшчеләр калдырган

Иң зур мирас – әхлак көче.

Батырга да, халкына да

Үлемсезлек бирүче.

Чыксак әгәр сезнең хәтерләрдән,

Икенче кат үлү шул булыр.

Киләчәккә җитмәс безнең гомер,

Өзелер.

Без калырбыш бары таш булып.

Укучы.

Күк йөзендә яшен белән 

Язарбыз геройлар исемен,

Килер көннәр укырлар.

Геройлар, геройлар!

Сезнең сүз, сезнең васыятьләр

Җырга күчеп яңгырар.

Ул җырларны еллар тыңлар, 

Җилләр тыңлар, Җир тыңлар.

Даныгызны яфрак көйләр;

Исемегезне җилләр сөйләр,

Хәреф тезәр дулкыннар.

7 нче укучы.

Геройлар, геройлар!

Геройлар, геройлар!

Сезнең сүз, сезнең васыятьләр

Җырга күчеп яңгырар.

Ул җырларны еллар тыңлар,

Җилләр тыңлар, Җир тыңлар.

Йортлар, мәйданнар өстендә

Нур булыр сезнең исемнәр.

8 нче укучы.

Күккә атылып балкырлар

Геройлар, геройлар!

Геройлар, геройлар!

Сезнең сүз, сезнең васыятьләр

Җырга күчеп яңгырар.

Ул җырларны еллар тыңлар,

Җилләр тыңлар, Җир тыңлар.
Укытучы. Укучылар, менә без бүгенге сыйныф сәгатендә һәйкәлләр, солдатлар һәм тыл хезмәте батырлары турында сөйләшәбез. Ул батырларның барысын да аналар тудырган. Бүгенге көндә һәйкәлләр күптөрле. Аналарга багышланганнары да бар. Сез киләчәктә архитектор һөнәрен сайласагыз, нәрсәгә яки кемнәргә багышлап һәйкәлләр төзер идегез? (Фикер алышу.)
Бүгенге сыйныф сәгатебез ахырына якынлашты. Катнашуыгыз өчен рәхмәт. Алдагы дәрескә сыйныф сәгатенең темасы: «Аналар, толлар» дип аталыр. Алдагы сыйныф сәгатенә авылыбызның сугыш чоры аналары, тол хатыннар турында мәгълүмат тупларга кирәк булыр.
